Kod praktik për gazetarët




Kodi i etikës

INFORMACIONI MBI TË VËRTETËN

Dhuna ndaj gruas dhe trafiku i qënieve njerëzore me qëllim shfrytëzimin seksual janë fenomene , të cilat kanë prekur realisht shoqërinë shqiptare . Por në shumë raste , ky realitet shfrytëzohet për lajme sencacionale , ku i vetmi informacion që merr është se si është kapur dhe përdhunuar viktima.

Lexuesit njihen pak ose aspak me kushtet social-ekonomike , rrethanat , dhunën që ka shtyrë një vajzë drejt prostitucionit.
Gazetarët nuk duhet të jenë informues pasiv të një ngjarjeje. Roli i tyre është ai i hetuesit dhe denoncuesit . Roli i tyre është zgjimi i ndërgjegjeve të fjetura , është lufta e vazhdueshme kundër këtij fenomeni .

Ky rol i shtypit është sot më i rëndësishëm se kurrë.

Ky rol është një apel për të gjithë median e shkruar dhe elektronike.

Të informosh për një realitet të dhimbshëm do të thotë të lësh mënjanë sensacionin , por mbi të gjitha do të thotë të jesh profesionist dhe të shohësh përtej asaj që është e dukshme, që shumë herë edhe e fut gazetarin në kurth.

Pasqyrimi i një realiteti të dhimbshëm kërkon analizë e përkushtim . E vërteta nuk është e lehtë për tu thënë , aq më shumë kur ajo merret përsipër nga gazetarë jo profesionistë.

1. ZHANRET GAZETARESKE DHE PROBLEMI I TRAFIKUT TË QËNIEVE NJERËZORE

Zhanret ndryshojnë sipas mediave dhe formës së paraqitjes së informacionit.

Gazeta

Forma më e përdorur është ajo e lajmit. Lajmi lexohet për informacionin që jep , por e rëndësishme është edhe mënyra e përcjelljes së këtij lajmi tek lexuesi.

Shpesh vihet re se edhe kur flitet për dhunën e ushtruar ndaj viktimave ose edhe për kapje e dënim trafikantësh , informacioni për mënyrën si shkruhet e transmetohet nuk paraqet asnjë lloj interesi.
Reportazhi dhe shkrimi investigues është ai që i mungon më shumë shtypit shqiptar. Gazetari mjaftohet me njoftimin e policisë , organit gjyqësor , informacionin e marrë shpesh nga burime të ndërmjetme , por pa u përpjekur të kërkojë arsye, shkaqe , pasoja , pa kërkuar të hetojë mbi fenomenin duke marrë vetë kontakt me të , duke e prekur atë.

Një reportazh duhet të ketë brenda vetes shumë elementë informacioni , deklarata e dëshmi të personave të ndryshëm, përshkrim të hollësishëm të personazheve dhe të situatave.

Një reportazh duhet të jetë tërheqës në sajë të detajeve të kapura . Reportazhi por edhe informacioni për të qënë lajm duhet të kenë mbi të gjitha një thelb e interes “ njerëzor “.

Edhe ky interes “njerëzor” kalon para së gjithash nga objektiviteti i të shkruarit të lajmit. Nga vërtetësia e tij .

2. BURIMET E INFORMACIONIT.

Në shumicën e rasteve , burimet e përdorura në shtypin shqiptar janë burime zyrtare, kryesisht policie dhe diku-diku drejtësie.

Në shumicën e rasteve burimi nuk citohet.
Vajzat e trafikuara apo edhe ato vajza që gazetari i etikon prostituta, nuk përbëjnë, pothuajse fare burim informacioni.

Gazetari i Rubrikës së zezë në Shqipëri duket se është më fatlumi. Komunikatat për vrasje, përdhunime, ndalime të shkruara nga zëdhënësit, duket se nuk mungojnë.

Por, nuk duhet të ndodhë kështu.

Lajmi kërkon analizë.

Analiza kërkon të kontaktosh me disa burime,.

Trafiku i qënieve njerëzore, viktimat e tij kërkojnë një informacion më të plotë më të përgjegjshëm.

Shoqëria gjithashtu.

Burimet duhet të jenë të shumta dhe jo vetëm një siç ndodh rëndom. Informacioni i parë apo burimi i parë duhet të jetë veç një shtysë për të kërkuar më tej.
3. LEKSIKU

Termat e përdorura japin një ide më të qartë se si gazetari interpreton faktet. Fjalët, përcaktimet, intesiteti i foljeve, mbiemrave, ndajfoljeve përmbajnë në vetvehte një ngarkesë të madhe emocionale e mund të shndërohet lehtësisht në gjykime, duke prekur shpesh edhe objektivitetin e pasqyrimit.

Kështu ndodh në mjaft shkrime ku mbiemrat përcaktorë të përdorur me shumicë për efekte herë sencacionale, herë nga vetë padija një viktimë të dhunës e kthejnë dhe e bëjnë “ prostitutë”. Abuzimi me imazhe të tjera steriotipe dhe përshkrime banale e deri perverse e kthen këtë viktimë në objekt poshtërimi, fyerje, refuzimi nga ana e gjithë shoqërisë, nga e cila ajo kërkon ndihmë.

Në këtë rast, gjuha e përdorur, fjalori i saj vulgar, nuk i korrespondon aspak realitetit, përkundrazi e largon lexuesin nga ky realitet. Imazhi që i jepet atij është një imazh i deformuar, për një të ashtuquajtur “Prostitutë”.
Duket se gazetari nuk është në gjëndje edhe vetë të dallojë ndryshimet semantike që kanë fjalët “ prostitucion”, “përdhunim”, “trafik”, 

“prostitucion i detyruar”, “prostitucion me dëshirë”, “ liri seksuale”, “dëshirë”. E më pas, mbi bazën e padijes së tij, (nuk përjashtohet që kjo “padije” të jetë edhe e qëllimshme) informacioni që transmetohet ngrihet mbi të pavërteta. E vërteta deformohet. Mesazhi i transmetuar është i rremë.

4. FAQOSJA E LAJMIT

Faqosja e një lajmi në gazetë është domethënës dhe zbulon rëndësinë që ky organ i kushton informacionit që do t’i përcillet lexuesit. Faqosja kushtëzon gjithashtu edhe redaktimin e lajmit.

Në shtypin shqiptar lajmi i parë është vetëm politika . Trafikimi i qënieve njerëzore sidomos kur dhuna e ushtruar, nuk shkon deri në vrasje, zë diku diçka nga faqet e fundit të gazetave, në një rubrikë sociale, ku gazetarit i duket e tepërt edhe firmosja e shkrimit të tij meqë bëhet fjalë sipas kryeredaktorit për një problem rutinë, për të cilin është shkruar shpesh, paçka se nuk është thënë asgjë.
Trafikimi i qënieve njerëzore, duhet të përbëjë një lajm, po aq të rëndësishëm sa edhe politika. Interesi për këtë lajm është i madh, po kështu duhet të jetë edhe reagimi i vetë gazetarëve e i gjithë shoqërisë për t’a ndaluar atë. Vetëm kjo mënyrë pasqyrimi mund të ketë një impakt direkt mbi fenomenin.

Trafikimi i qënieve njerëzore nuk mund të shihet si një raportim i thjeshtë faktesh për “prostituta e trafikantë”, “për motele e përdhunime”, “ për policë, gjykatës e trafikantë”, “ për larje hesapesh midis bandash mafioze për të kontrolluar tregun e prostitucionit”.
Trafikimi i qënieve njerëzore është një shkelje e hapur e të drejtave njerëzore. Është një padrejtësi, një skllavëri moderne, ku njeriu mund të shitet e të blihet pa pasur të drejtën e mbrojtjes.

Ky fakt përbën edhe thelbin e problemit. Ky thelb duhet të cysë edhe interesin mediatik.

5. PROTAGONISTËT E INFORMACIONIT

Disa çështje janë veçanërisht të ndjeshme për karakterin e tyre, si dhe për domethënien sociale që ato mbartin.

Femrat në përgjithësi nuk kanë qenë një objekt interesi për median, përveç rasteve kur ato janë parë thjesht si objekt i një bukurie të jashtme apo një sencacioni. Tradicionalisht, në qendër të interesit e problemeve janë vënë meshkujt. Përkrah tyre, gruaja është bërë si një personazh anekdotik apo thjesht si një instrument i dorës së dytë.
Gazetarët kanë akoma vështirësi kur i duhet të trajtojnë “problemet e grave” e nuk arrijnë të shkëputen lehtë nga steriotipet e krijuara deri më tani.

-Gruaja në politikë, në art, kulturë, në bisnes....vazhdon të mbetet një fakt i veçantë.

-Gruaja, jeta e së cilës është pasojë e një vendimi individual, por edhe e një drame, e një tragjedie e një skandali e një dhune. Ky është një fakt sencacional...dhe e vetmja përgjegjëse është gruaja.

Historitë me prostituta nuk mund të jenë më tërheqëse se sa ato për një nënë, për një vajzë që kërkon të jetojë, kërkon të mposhtë varfërinë e saj me dinjitet.

Edhe kur flitet për viktimën, ajo nuk mund të shihet thjesht si një subjekt. Gratë qofshin këto viktima të dhunës apo edhe pre e zgjedhjes së tyre, në asnjë rst, nuk mund të trajtohen si personazhe imagjinare, apo si kukulla me të cilat mund të luash a mund të realizosh një film vizatimor me ose pa ngjyra.

Prostitucioni është një realitet social i egër, çnjerëzor. Protagoniste të tij janë mijra gra, fëmijë që detyrohen të provojnë çdo ditë poshtërimin, dhunën.
Ky personazh duhet të jetë protagonist i informacionit, ky personazh duhet të flasë, duhet të flasë për t’i përcjellë shoqërisë mesazhin.
Një mesazh, që duhet dëgjuar.

6. PËRMBAJTJA

a) Teksti

Siç është theksuar edhe më lart përmbajtja e informacionit në shumicën e rasteve është tendencioze. I mungon koherenca e brendshme dhe interesi.

Informacioni është i njohur, i përsëritur. Përmbajtja nuk përqëndrohet tek problemi.

Problemi nuk analizohet në thellësi. Gazetari preferon të rrijë në “sipërfaqe”.

Sipërfaqja-që përbën edhe anën komerciale të problemit shihet si mjet e qëllim i shitjes së lajmit.

Informacion i “ paanshëm”: tregohen disa fakte, botohet një komunikatë...asnjë koment asnjë gjykim e vlerësim. Këto lajme nga ana e rëndësisë së problemit kanë shumë pak interes nga pikëpamja humane.

Përsa i përket anës gazetareske kjo mënyrë të shkruari për fenomene të mprehta sociale, ka ngjallur diskutime të shumta.

Ngjarjet thuajse janë të njëjta, personazhet po ashtu, të panjohur, krejtësisht anonim dhe lexuesi nuk ka pse të ndalet. Ai kalon në faqen tjetër për të kërkuar diçka që i intereson.

Reportazhi: nuk duhet të jetë asnjëherë artikull opinionesh. Reportazhit nuk mund t’i mungojë objektiviteti. Imazhi duhet të jetë real. Protagonistët e tij gjithashtu. Njerëz prej mishi e kocke, njerëz me fate e mëkatet e tyre.

Jetë reale e parë në brendësi e jo objekt spekullimi e deklaratash moraliste.

Banalizimet, vulgariteti i paraqitjes së problemit janë larg një shtypi të përgjegjshëm, janë larg misionit që duhet të realizojë ai.
b) Fotografitë

Fotografia është pjesë e rëndësishme e shkrimit. Ajo ndihmon në pasqyrimin e plotë të lajmit, është pjesë e domosdoshme e tij. Ajo përmban një informacion viziv dhe si e tillë edhe një mesazh. Fotografia tërheq lexuesin dhe e çon atë drejt leximit të shkrimit.

Zgjedhja e botimit përmban në vetvehte edhe  një gjykim vlerash duke implikuar kështu edhe vetë botuesit e saj.

Ai që duhet treguar është agresori. Fytyra e tij duhet bërë publike e jo siç ndodh shpesh në shtypin shqiptar kur foto të shkëputura nga revista të huaja skandali, vendosen e përsëriten nga shkrimi në shkrim duke fiksuar vetëm vajza gjysëm të zhveshura, të kapura nga fotografi diku në ndonjë klub.
7. PROSTITUCIONI, TRAFIKU I GRAVE E VAJZAVE ME QËLLIM SHFRYTËZIMIN SEKSUAL DHE ROLI I MEDIAS
Media duhet të jetë e përgjegjëshme, influenca e saj në shoqëri është e padiskutueshme. Media krijon opinione, por roli i medias nuk është të dezinformojë.

Media duhet t’i shërbejë një qëllimi e ky qëllim duhet të verë në lëvizje shoqërinë, politikën, mendimin njerëzor.

Roli i medias nuk është vetëm të informojë: roli i saj është të denoncojë, paralajmërojë, të nxisë mendimin dhe debatin.

Shtypi i shkruar duhet të jetë një instrument për të denoncuar e informuar. Media nuk duhet dhe nuk mund të jetë një suport publicitar apo thjesht një zëdhënës propagandistik i grupeve të caktuara.
Media duhet të thithë opinionin publik, t’a bëjë atë të interesuar për problemet sociale njerëzore duke i dhënë lexuesit informacione të vërteta me synim ndërgjegjësimin dhe nxitjen e sistemit të lëvizjes.

Media duhet t’i japë problemit të trafikut të qënieve njerëzore rëndësinë që i takon. Ajo nuk duhet të banalizojë dhunën ndaj viktimave të pambrojtura.

Ajo duhet të tregojë se bëhet fjalë për një problem social, kombëtar, por edhe ndërkombëtar. Për një skllavëri të patolerueshme, të papranueshme, për një shkelje të të drejtave më themelore të njeriut.

Media duhet të vendosë në qendër të informimit protagonistët realë: viktimat e trafikut duke lënë mënjanë çdo gjë sencacionale dhe manipulim. Mbrojtja e viktimave tejshkon çdo lloj interesi, ekonomik a thjesht publicitar.
Gjuha e përdorur nuk duhet të jetë sensacionale. Ajo duhet të jetë e qartë, konçize, pa ambiguitet. Titujt, duhet t’i përgjigjen realitetit, të vërtetës, brenda respektit të çdo kriteri etik.

Media duhet të luajë rol promotor në ndryshimin e qëndrimeve, mentalitetit që ekziston në trajtimin e problemit të prostitucionit e trafikut të qënieve njerëzore: çdo qënie njerëzore që shfrytëzon seksualisht dhe ushtron dhunë ndaj një qënie tjetër njerëzore meriton të denoncohet e të dënohet nga e gjithë shoqëria. Viktima meriton të mbrohet e të integrohet në shoqëri.
